
Inatsisartut aalajangiiffigisassaattut siunnersuut, Naalakkersuisut peqquneqassasut 

nalunaarusioqqullugit, utoqqaat immikkut nappaataat tarnikkullu nappaatigisinnaasaannut akimut 

suleqatigiinnik pilersitsinerup pitsaaqutaanik ajoqutaanillu nalunaarusiornissamik. Nalunaarusiattaaq 

qulaajassavaa aningaasatigut allaffissornikkullu pisortanut kingunissai suliassaqarfiit akimorlugit 

utoqqarnut immikkut ittumik nappaatinut tarnikkullu nappaatilinnut suleqatigeeqalernissamut. 

Nalunaarusiaq UPA 2025 nallertinnagu Inatsisartunut agguaanneqareersimassaaq. 

(Inatsisartunut ilaasortaq Anna Wangenheim, Demokraatit) 

(Siullermeerneqarnera) 

 

Qujanaq Demokraatit Inatsisartunut ilaasortaatitaannut Anna Wangenheim-imut siunnersuummut uunga 

pitsaasumut. 

 

Qujanartumik imaappoq, inuit inuunertusigaluttuinnarluta. Tamanna iluarisimaarnarpoq, tamatsinnullu 

nuannaarutissaalluni, asasagut ukiuni amerlanerusuni pigiinnarsinnaaleratsigit. Tassunga atatillugu 

isertugaataanngilaq, utoqqaat nalinginnaasumik paaqqineqarnissaminnik isumassorneqarnissaminnillu 

Peqqinnissaqarfimmiit pisortallu ingerlataannit allanit pisariaqartitsinerusarmata. Tamanna piviusoq 

politikkikkut aqunniartariaqarparput. 

 

Nappaatit ilaat siunissami naapittagariligassarput tassaavoq puigortunngorneq aamma nappaatit tassunga 

assigusut. Uani pingaartuuvoq, pitsaasumik piareersarsimanissarput, nappaatit tamattu aqunnissaannut 

pitsaanerusumik sakkussaqarniassagatta. Suleqatiga Anna Wangenheim uani siunnersuuteqarpoq, 

nalunaarusiortariaqartugut, utoqqaat immikkut nappaataat tarnikkullu nappaatigisinnaasaanut sulisussanik 

pilersitsinissaq ilumut eqqortuunersoq paasiniarlugu.  

 

Demokraatini sulisussanik taakkuninnga pilersitsinissamut pitsaaqutit arlallit takusinnaavagut. 

 

Siullermik tarnikkut nappaatinut sulisoqarnermi sunniuteqarluartumik ataatsimoortumillu 

puigortunngornerup nakorsarnissaanut tunniussaqarsinnaapput. Sulusunik immikkut ilisimasalinnik 

saaffigiinnariaqarnermi qulakkeersinnaavarput, utoqqaat eqqortumik paaqqineqarnissaat aammalu 

tapersersornissaannut soorlu nakorsarnerannut, peqqissarlugit suliniuteqarnernut aammalu inuttut 

tapersersorneqarnissaannut. 

 

Aappassaannik tarnikkut nappaatinut sulisorineqartut qanigisaasunut paaqqutarinnillutillu sulisunut 

isumalluutigineqarsinnaallutik. Inummik puigortunngorsimasumik paaqqutarinninneq 

unamminartuusinnaavoq ilungersornartuusinnaallunilu, pingaartuuvoqlu qulakkiissallugu, napparsimasup 

qanigigaasa, tapersersorneqarneq siunnersorneqarnerlu pisariaqartoq pigissagaat. Immikkut ittumik 

ilisimasalittut sulisuusut siunnersuinermik, sungiusarnermik neqeroorsinnaapput unamminartut immikkut 

ittut, puigortunngorsimasumik paaqqutarinninnermi saqqummersinnaasut neqerooruteqarsinnaapput. 

Pingajussaattut tarnikkut nappaatinut sulisorineqartut peqqinnissaqarfipput tamaat isigalugu 

nukittorsaasinnaapput. Immikkut ittumik ilisimasalinnik puigortunngorsimasut paaqqineqarnerannut 

aningaasaliinikkut unitsitaanissamik tassanngaannarlu passuttariaqalernernut pisariaqartitsinerit 

appartinneqarsinnaapput, aningaasatigut sipaaruteqarnermik aammalu utoqqaat inuunerinnerulernerannik 

kinguneqarsinnaasumik. 

 

Ukua taakkartorneqartut pitsaaqutissaasa ilaannannguarivaat, immikkut tarnikkut nappaatinut sulisussanik 

pilersitsinerup utoqqartatta paaqqutarineqarnerisa pitsanngorsarnissaanik suliniutitta ilaattut 

pilersinneqarpat. Qularutiginngilara, nalunaarusiornissap siunnersuutigineqartup pitsaaqutit suli 

amerlanerit tikkuukkumaarai, aammalu taassuma takutikkumaarai, pitsaaqutit ajoqutissartaanit 

amerlanerungaartut. 

 

Neriuppunga, uagut Demokraatiniit kisiartaanata, utoqqaat nunatsinni isumassorneqarnerisa 

tapersersorneqarnerisalu pitsanngorsarnissaannik kissaateqartuusut. Ataatsimoorluta 

peqqinnissaqarfimmik pilersitsisa, utoqqartatta ullumikkut siunissamilu pisariaqartitaannik pitsaanerpaamik 

pineqarnissaannik sillimmateqartut. 

Taamatut oqaaseqaateqarluta siunnersuut akuereqqullugu innersuussutigaarput Ilaqutariinnermut- aamma 

Peqqissutsimut ataatsimiititaliami suliareqqitassanngorlugu.   

 

 


